
Асаблiвасцi дзейнасцi судовых органаў СССР на
тэрыторыi далучаных абласцей Заходнай Беларусi
ў перыяд 1939-1941 гадоў

Пасля пераходу Чырвонай Армiяй савецка-польскай мяжы ў ве-
раснi 1939 года былi заняты тэрыторыi i адмiнiстратыўныя цэнт-
ры Вiленскага, Навагрудскага, Беластоцкага i Палескага ваявод-
стваў. Загадам камандуючага фронтам ад 19 верасня 1939 г.
прызнавалiся зноў створаныя мясцовыя органы ўлады, на якiя
ўскладвалася кiраўнiцтва адмiнiстратыўнай, гаспадарчай i культур-
на-асветнiцкай дзейнасцю1 . Гэтыя органы ўлады атрымалi назву
часовыя ўпраўленнi.

Часовыя ўпраўленнi стваралiся ў якасцi пераходных органаў ула-
ды. Сюды ўваходзiлi часовыя ўпраўленнi гарадоў i ўездаў (паветаў),
а таксама часовыя ўпраўленнi абласцей (на тэрыторыi былых вая-
водстваў). У сельскай мясцовасцi дзейнiчалi сялянскiя камiтэты вё-
сак i воласцяў, з’езды i рады сялянскiх камiтэтаў.

У часовыя ўпраўленнi ўваходзiлi прадстаўнiкi мясцовага насельнi-
цтва, а таксама службоўцы Чырвонай Армii, камунiсты i камсамоль-
цы, накiраваныя з СССР. Першыя групы камунiстаў прыбылi ў За-
ходнюю Беларусь разам з першымi падраздзяленнямi Чырвонай Ар-
мii, i былi ўведзены ў склад часовых упраўленняў2. Персанальны склад
часовых упраўленняў зацвярджаўся камандаваннем Чырвонай Армii.

1 История государства и права Белорусской ССР, Мінск 1976, т. 2, с. 20.
2 Гл.: Очерки истории Гродненской областной партийной организации, Мінск

1990, с. 74.

Структура часовых упраўленняў была наступнай. Пры iх ства-
ралiся аддзелы для кiравання галiнамi гаспадарчага i палiтычнага
пераўтварэння грамадства на савецкi лад. Пры iх таксама ствара-
лася рабочая гвардыя i атрады сялянскай мiлiцыi (самааховы).

Судовых органаў часовыя ўпраўленнi не мелi. Крымiнальныя
справы, якiя патрабавалi судовага разгляду, у гэты пераходны пе-
рыяд перадавалiся на разгляд у ваенныя трыбуналы. Напрыклад,
ваенным трыбуналам 10-й армii 13 студзеня 1940 года была разгле-
джана справа, паводле якой абвiнавачвалiся пяць вучняў гiмназii
ў горадзе Беластоку за iх намер стварыць контррэвалюцыйную
арганiзацыю i змагацца з Чырвонай Армiяй3 .

26 верасня 1939 года ваенны трыбунал 11-й армii асудзiў грама-
дзянiна ІІ Рэчы Паспалiтай, якi, жыўшы на яе тэрыторыi, з’яўляўся
агентам польскай дзяржаўнай бяспекi. Як гэта нi дзiўна, але аддадзе-
ны пад суд ён быў паводле артыкула крымiнальнага кодэкса, якi пра-
дугледжваў адказнасць за здраду савецкай Радзiме4. У адпаведнасцi
з мiрнай Рыжскай дамовай 1921 года памiж РСФСР, УССР i Поль-
шчай тэрыторыя Заходняй Беларусi адыходзiла да Польшчы. Якой
бы несправядлiвай гэтая змова не была, але пасля яе насельнiцтва
Заходняй Беларусi стала грамадзянамi Польшчы, якiя жылi па зако-
нах польскай дзяржавы i, натуральна, з юрыдычнага пункту гледжан-
ня, не падпадалi пад юрысдыкцыю СССР i БССР як здраднiкi савец-
кай Радзiмы. I тым не менш, былi прызнаны вiнаватымi былыя чле-
ны КПЗБ у тым, што яны ў 1935 годзе выдалi польскай палiцыi ячэйку
ў складзе падпольнага Падароскага райкама, метады падпольнай
дзейнасцi i праграму КПЗБ, якая ставiла мэтай барацьбу за ўз’яд-
нанне заходнiх абласцей Беларусi ў адзiную дзяржаву5. Паводле па-
добнага абвiнавачвання быў асуджаны адзiн член партыi, якi здра-
дзiў Азёрскую ячэйку КПЗБ яшчэ ў 1927 годзе6. Асуджалiся былыя
сябры грамадскiх арганiзацыяў, якiя iснавалi легальна ў палiтычнай
сiстэме Польшчы, у тым лiку блiзкiя па накiраванасцi да бальшавi-
коў, не меўшыя нiчога супраць далучэння да БССР i беларускай на-
цыi. Зразумела, што справа была не ў правасуддзi, а ў неабходнасцi
рэпрэсаваць варожыя i iншыя непрыхiльныя элементы.

Вялiкая частка крымiнальных спраў накiроўвалася на разгляд
Асобай нарады пры НКВД СССР. Асобая нарада — гэта орган

3 Ар хiў Гр одзенскага абласнога суда. Пастанова Прэзiдыума Гродзенска-
га абласнога суда па кр ымiнальнай справе Y 4-У-21 за 1990 год.

4 Там жа. Пастанова па кр ымiнальнай спр аве Н 4-У-128 за 1990 год.
5 Дзяржаўны архiў Гродзенскай вобласцi (далей: ДАГВ), ф. 1106, воп. 1, с. 32,

л. 200.
6 Там жа, с. 39, л. 12.

несудовай, адмiнiстратыўнай юстыцыi, якi меў права разглядаць
справы завочна i паводле спiсаў абвiнавачаных. У крымiнальную
справу заносiлася толькi мера пакарання асуджанаму, якая змяш-
чалася на палове стандартнага аркуша паперы.

Асобай формай рэпрэсii была адмiнiстратыўная высылка (гэта
значыць, не ў сувязi са здзейсненым злачынствам), пад якую пад-
лягалi асаднiкi, кулакi, капiталiсты, памешчыкi i да т.п. Рашэнне
пра высылку прымаў, як правiла, шэф беларускага НКВД. Толькi
ў лютым — чэрвенi 1940 года ва ўсходнiя раёны СССР выло высла-
на 100 388 чалавек, у асноўным, польскай нацыянальнасцi7 . З тэ-
рыторыi Заходняй Беларусi за перыяд 1940-1941 гадоў былі праве-
дзены тры дэпартацыi насельнiцтва, калi былi арыштаваны i выве-
зены на ўсход каля 300 тысяч чалавек8.

Перыяд савецкага рэфармавання ў Заходняй Беларусi праводзiўся
вельмi iнтэнсiўна i ў сцiслыя тэрмiны. 22 кастрычнiка 1939 года былi
праведзены выбары ў вышэйшы орган улады далучаных тэрыто-
рыяў — у Народны сход Заходняй Беларусi. Народны сход 28-30
кастрычнiка 1939 года абвясцiў савецкую ўладу і звярнуўся да Вяр-
хоўнага Савета СССР з просьбай прыняць Заходнюю Беларусь
у склад СССР i злучыць яе з БССР. 2 лiстапада 1939 года Заходняя
Беларусь была злучана з СССР, а 12 лiстапада — уключана ў склад
БССР (тут хочацца звярнуць ўвагу на адзiн юрыдычны момант:
вырашыць пытанне далучэння заходняй часткi магла сама Белару-
ская ССР, як паўнапраўны ўдзельнiк федэрацыi; аднак жыхароў
далучаных тэрыторыяў прымусiлi прасiць увайсцi ў склад Саюза
— на ўсялякi выпадак, напэўна). 15 снежня таго ж года прайшлi
выбары ў мясцовыя i вышэйшыя Саветы на далучаных тэрыторы-
ях. Дзяржаўнае кiраванне стала цалкам савецкiм. Практычная пе-
радача ўлады ад часовых упраўленняў органам савецкай ўлады ад-
былася напрыканцы студзеня — напачатку лютага 1940 года.

Судовая сiстэма Польшчы дзялiла суды на дзве групы. Першую
складалi агульныя суды, якiя разглядалi агульнакрымiнальныя i гра-
мадзянскiя справы. Другую — спецыяльныя суды, кампетэнцыя якiх
была абмежавана пэўнымi катэгорыямi спраў: ваенныя суды, суды па
працоўных спрэчках, царкоўныя суды, а таксама Дзяржаўны трыбу-
нал, Кампетэнцыйны трыбунал, Вярхоўны адмiнiстратыўны трыбу-
нал. У 1936 годзе iснавала 548 гарадскiх, 45 акружных i 7 апеляцый-
ных судоў, а таксама Вярхоўны суд. Грамадзянскi працэс будаваўся
на аснове спаборнiцтва бакоў. Крымiнальны працэс прадугледжваў
права на абарону, галоснасць працэсу, магчымасць апеляцыi. Пры-

7 М. Шумейка, Зранку была вайна, „Звязда”, 24.06.1990.
8 „Народная газета”, 04.01.1992, с. 4.

значэнне на пасаду суддзi ўваходзiла ў кампетэнцыю прэзiдэнта Поль-
шчы. Суддзi не маглi належаць нi да якой палiтычнай партыi.

Савецкае заканадаўства, якое прыйшло на змену польскаму, бу-
давалася на падставе Канстытуцыi СССР 1936 года i Канстытуцыi
БССР 1937 года. Сiстэма судовых органаў Беларусi ўключала Вяр-
хоўны суд, акружныя i народныя суды. У лютым 1938 года, пасля
ўтварэння ў БССР абласцей i скасавання акругоў, былi створаныя
адпаведныя суды. З таго часу гэтая сiстэма iснуе да нашых дзён,
толькi што народныя суды замененыя на раённыя. У больш дэта-
лёвым выглядзе сiстэма i прынцыпы дзейнасцi судоў былi вызнача-
ны Законам СССР ад 16 жнiўня 1938 г. „Аб судаўладкаваннi СССР,
саюзных i аўтаномных рэспублiк”.

Дзейнiчалi таксама спецыяльныя суды: ваенныя трыбуналы, лi-
нейныя суды чыгуначнага i воднага транспарту. Яны не разглядалi
грамадзянскiх спраў. Ваенныя трыбуналы не ўваходзiлi ў судовую
сiстэму саюзных рэспублiк, а замыкалiся на ваенную калегiю Вяр-
хоўнага Суда СССР. Iснавалi ваенныя трыбуналы Чырвонай Ар-
мii, Ваенна-Марскога Флота, войск НКВД.

Адмiнiстратыўна кадравыя пытаннi дзейнасцi судоў былi ў кам-
петэнцыi Народнага камiсарыята юстыцыi.

Праца па стварэнні савецкiх судоў у заходнiх абласцях Беларусi
была праведзена ў 1940 годзе. Напачатку 1941 года тут працавалi
Баранавiцкi, Беластоцкi, Вiлейскi i Пiнскi абласныя суды, а такса-
ма 235 участкаў народных судоў10.

11 лютага 1940 года газета „Советская Белоруссия” ўжо пiсала
пра дзейнасць Беластоцкага абласнога суда, якi асудзiў групу
раскрадальнiкаў, а 22 лютага гэтага ж года ў „Советской Белорус-
сии” была змешчана нататка пра асуджэнне Беластоцкiм абласным
судом спекулянта Шарашава, якi меў уласны гандаль i не жадаў
прадаваць тавары па фiксаваных цэнах, а прадаваў „па неверагод-
на ўзнятых цэнах”, за што быў пакараны дзесяццю гадамi пазбаў-
лення волi з паразай у выбарчых правах на 5 гадоў. У той жа перы-
яд пiсалася пра дзейнасць Брэсцкага абласнога суда.

У Беластоку дзейнiчала 7 участкаў народных судоў, а таксама
суд Беластоцкага ўезда (потым — Беластоцкага раёна). Кандыда-
таў на пасады суддзяў i народных засядацеляў зацвярджалi выка-
наўчыя камiтэты адпаведных Саветаў. Не ўсе асобы, рэкамендава-
ныя органамi юстыцыi, праходзiлi зацверджанне. Напрыклад, не
быў зацверджаны народным засядацелем Н. Новiк, паколькi не вяр-

9 Гл.: Ю. Бардах, Б. Лесьнодор ский, М. Пиетрачак, История государства
и права Польши, Москва 1980, с. 483-485.

10 История государства и права Белорусской ССР, Москва 1976, т. 2, с. 104.

нуўся на Радзiму пасля iмперыялiстычнай вайны, а таксама
Н.-Б. Столпер, паколькi не здолеў патлумачыць прычыну, па якой
сядзеў у турме былой Польшчы, а на пытанне пра гаспадарчую
дзейнасць у якасцi прадстаўнiка розных фiрмаў даваў заблытаныя
адказы11. Сярод народных засядацеляў у судах города Беластока
большасць складалi палякi i яўрэі12 .

Наркамат юстыцыi правёў рэгiстрацыю i ўлiк адвакатаў, якiя пра-
жывалi на далучаных тэрыторыях. Адвакаты накiроўвалiся на ка-
роткатэрмiновыя курсы для вывучэння новых законаў. Пасля за-
канчэння курсаў адвакатам дазвалялася практычная праца.

У канцы 1940 года наркамат юстыцыi Саюза ССР праверыў
якасць выканання судовых рашэнняў. За добрую работу была вы-
дадзена прэмiя судоваму выканаўцу 1-га ўчастка народнага суда
Лiдскага раёна Баранавiцкай вобласцi (сёння горад Лiда ўваходзiць
у Гродзенскую вобласць).

Урад Беларускай ССР правёў праверку Беластоцкага гарвыкан-
кама i па яе вынiках зацвердзiў пастанову № 247 ад 17 лютага 1940
года, у якой прадугледжвалася прыняць да ведама заяву наркама
НКВД БССР Л. Ф. Цанавы, што да 15 сакавiка 1940 года будзе пра-
ведзена пашпартызацыя горада Беластока14 . Пастановай даруча-
лася пракурору БССР Ветраву i народнаму камiсару юстыцыi Ло-
дысеву даць адпаведныя ўказаннi органам суда i пракуратуры ў за-
ходнiх абласцях БССР узмацнiць барацьбу са спекуляцыяй, пры-
няць адначасова меры па ўмацаванні судовага i пракурорскага апа-
рату, у першую чаргу ў горадзе Беластоку i Беластоцкай вобласцi.

Выканаўчы камiтэт Савета дэпутатаў працоўных горада Бела-
стока ў вераснi 1940 года пастанавiў узмацнiць работу па барацьбе
з дробнымi крадзяжамi i „асаблiва з хулiганствам”, паколькi бараць-
ба з iмi праводзiцца „выключна слаба”, рашэннi судоў у друку не
асвятляюцца, прафсаюзы ў гэтым удзелу не прымаюць, грамад-
скасць не мабiлiзавана, гарадская пракуратура зацягвае разгляд
спраў. Выканкам абавязаў „народных суддзяў разглядаць паступа-
ючыя справы неадкладна”15. Гэта стаўленне органа выканаўчай ула-
ды, якое выяўлена ў патрабаваннi да суда „абавязаць”, з’яўляецца
вельмi характэрным для ўяўлення ролi i месца суда ў сiстэме палi-
тычнага ўладкавання Савецкага Саюза.

11 ДАГВ, ф. 292, воп. 1, с. 68, л. 37.
12 Там жа, л. 21.
13 „Советская Белоруссия”, 09.01.1940.
14 Газета „Советская Белоруссия” паведамляла 11 сакавiка 1940 года пра тое,

што пачалася пашпар тызацыя  насельнiцтва гор ада Беластока. Нар кам
НКВД Цанава сваё абяцанне выканаў.

15 ДАГВ, ф. 292, воп. 1, с. 15, л. 11.

Праца судовых устаноў у Заходняй Беларусi была абумоўлена
задачай, як тады тлумачылi прапагандысты-марксiсты, „фармаван-
ня грамадскiх дачыненняў, якiя адпавядаюць сацыялiстычнаму ла-
ду жыцця”. „Сацыялiстычнаму ладу жыцця” ў той момант адпавя-
дала падрыхтоўка да вайны (як сцвярджае вядомы i ў Беларусі,
i ў Польшчы аўтар А. Сувораў: да вайны выключна наступальнай
i заваявальнай). Беластоцкi аблвыканкам разглядаў у сувязi з гэтым
пытанне пра выкананне судовымi органамi вобласцi Указа Прэзi-
дыума Вярхоўнага Савета СССР ад 26 чэрвеня 1940 г. „Аб перахо-
дзе на васьмiгадзiнны рабочы дзень, на сямiдзённы рабочы тыдзень
i пра забарону самавольнага адыходу рабочых i служачых з прад-
прыемстваў i ўстаноў”.

Як паiнфармавала газета „Советская Белоруссия” ад 1 жнiўня
1940 года, справы аб прагулах разглядалiся, як правiла, у пяцiдзён-
ны тэрмiн. Народны суддзя 3-га ўчастка горада Беластока тав. Шы-
рокаў парушаў прызначаныя тэрмiны. Пад назовам „Балбатня за-
мест барацьбы з прагульшчыкамi” гэтая ж газета ўказвала, што
ў Беластоцкай вобласцi барацьба з парушэннямi працоўнай дыс-
цыплiны вядзецца слаба, праяўляецца „гнiлы лiбералiзм” з боку суда
i пракуратуры16. Народны суддзя 1-га ўчастка горада Беластока пад-
час справаздачы перад калектывам абласнога аддзялення Дзярж-
банка заяўляла, што i надалей будзе весцi бязлiтасную барацьбу
з прагульшчыкамi, лайдакамi, хулiганамi, „iскореняя все элементы
противозакония”17 .

Паколькi новыя межы Савецкага Саюза былi абумоўленыя пе-
рамовамi памiж гiтлераўскай Германiяй i СССР, вынiкам якiх стаўся
пакт Молатава — Рыбентропа аб ненападзе ад 23 жнiўня 1939 года
i сакрэтныя пратаколы пра размежаванне сфераў уплыву ў Пры-
балтыцы i Польшчы, то 28 верасня 1939 года памiж СССР i гiтле-
раўскiм Рэйхам была падпiсана дамова пра сяброўства i гранiцы
гэтых краiнаў (да якой таксама далучалiся дадатковыя пратаколы).
Як Германiя, так i СССР бачылi задачай сваiх войскаў „дапамагчы
насельнiцтву Польшчы перабудаваць умовы свайго дзяржаўнага
iснавання”18 .

Савецкi НКВД, судовая с iстэма, Асобая нарада з асаблiвай
шчыльнасцю вынiшчалi любы супрацiў савецкай уладзе, незалеж-
на ад падстаў апазiцыi: нацыянальных, рэлiгiйных, iдэалагiчных цi
любых iншых. У якасцi прыкладу можна адзначыць крымiнальную
справу па абвiнавачванні 16 жыхароў горада Ваўкавыска ў тым,

16 „Советская Белоруссия”, 20.08.1940.
17 ДАГВ, ф. 292, воп. 1, с. 68, л. 15.
18 „Пр авда”, 19.09.1939.

што яны, пад уплавам варожых настрояў супраць савецкай улады,
паднялiся на ўзброеную барацьбу з ёй. Яны аб’ядналiся ў контррэ-
валюцыйную арганiзацыю, якая мела за мэту звяржэнне савецкай
улады на тэрыторыi Заходняй Беларусi праз узброенае паўстанне
дзеля ўзнаўлення былой польскай буржуазнай дзяржавы. У планы
арганiзацыi ўваходзiлi тэрарыстычныя акты, выяўленне асобаў, якiя
выказвалi незадавальненне iснуючай уладай, прыцягненне iх у шэ-
рагi ўзброенай апазiцыi, падрыхтоўка паўстання. Сябры арганiза-
цыi выяўлялi месцы захавання зброi i збiралi яе з мэтаю выкары-
стання ў далейшай барацьбе. Паводле абвiнавачвання, якое прад’-
яўляла следства, ваўкавыскае подполле мела сувязi з аналагiчнымi
арганiзацыямi ў гарадах Лiда, Беласток i Львоў. У сапраўднасцi
справа аказалася сфабрыкаванай, усе асуджаныя ў канцы 80-х га-
доў былi рэабiлiтаваны, а iхняя крымiнальная справа была спыне-
на ў сувязi з адсутнасцю ў iх дзеяннях складу злачынства19.

Дзейнасць карных органаў асвятлялася ў друку дзеля прапаган-
дысцкага эфекту. Газеты паведамлялi пра выкрыццё раскрадальнi-
каў сацыялiстычнай маёмасцi, спекулянтаў, гвалтаўнiкоў ды iншых.
Усё гэта рабiлася для стварэння ўражання, што дзейнасцi народ-
най улады перашкаджаюць ворагi з лiку буржуяў, польскiх нацы-
яналiстаў, тэрарыстаў i агентаў замежных выведак.

Усталяванне новых мiждзяржаўных межаў пацягнула за сабой
шматлiкiя парушэннi новых гранiцаў. Народныя суды, а таксама
Асобая нарада НКВД разглядала вялiкую колькасць спраў пра не-
законныя пераходы савецка-польскай i савецка-лiтоўскай мяжы.
У асноўным пераходы былi абумоўленыя iмкненнем наведаць сва-
якоў, зрабiць пакупкi, уладкавацца на працу ды iншымi бытавымi
прычынамi. Iнтэграцыя Заходняй Беларусi ў склад СССР, усталя-
ванне новай дзяржаўнай мяжы рэзка перарвала ўладкаванасць жыц-
ця мясцовага насельнiцтва. Тым не менш, у крымiнальным кодэк-
се БССР iснаваў адпаведны артыкул 120, якi прадугледжваў санк-
цыi за незаконны пераход дзяржаўнай мяжы — да трох гадоў па-
збаўлення волi.

Так, народным судом Ашмянскага раёна быў асуджаны Ю. Кiр-
зiёнак за тое, што ў 1940 годзе неаднаразова пераходзiў мяжу з бур-
жуазнай Лiтоўскай Рэспублiкай i назад з мэтаю наведаць сям’ю, якая
жыла ў СССР, а таксама меў намер перабрацца жыць да сям’i20.

Пастановай Асобай нарады НКВД СССР ад 29 чэрвеня 1940 го-
да на пяць гадоў выпраўленча-працоўных лагераў быў асуджаны

19 Ар хiў Гр одзенскага абласнога суда. Пастанова Прэзiдыума Гродзенска-
га абласнога суда па крымiнальнай справе Н 4-У-31 за 1989 год.

20 Там жа. Пастанова па кр ымiнальнай спр аве Н 4-У-367 за 1990 год.



78

А. Мiлюн за тое, што 21 студзеня 1940 г. перайшоў дзяржаўную
мяжу i апынуўся ў Лiтве, каб пабачыць бацькоў. На зваротным
шляху дадому ён быў арыштаваны лiтоўскiмi ўладамi i выдвараны
на савецкую тэрыторыю. Тут ён, вядома, зноўку быў арыштава-
ны, а потым асуджаны. У гэтай справе ўвагу прыцягвае тое, што
пастановай Асобай нарады Мiлюн быў асуджаны на 5 гадоў лаге-
раў, у той час, як артыкул 120 крымiнальнага кодэкса не прадуг-
леджваў пакарання больш суровага, чымсьцi 3 гады пазбаўлення
волi21. Аўтару вядомыя факты, калi Асобая нарада за падобнае зла-
чынства прызначала нават восем гадоў лагераў. Гэта называлася
„сацзаконнасць”.

Праз мяжу пераходзiлi таксама былыя грамадзяне акупаванай
немцамi часткi Польшчы. Асаблiва гэта тычылася яўрэяў, якiя ра-
тавалiся ад халакосту. Напрыклад, Ш. -Х. Лiпшыц збег з Польш-
чы ад фашысцкага пераследу, некаторы час жыў у СССР без даку-
ментаў, але потым быў выкрыты i папаў-такi пад рэпрэсiю — за
незаконны пераход гранiцы22. З  Варшавы збег I. Гельбром, перай-
шлі на савецкi бок З. Хамбургер і iншыя яўрэі — усе яны былi асу-
джаны Асобай нарадай.

Судовая практыка паказвае, што пераходзiлi на савецкую тэры-
торыю i палякi, асаблiва з лiку беспрацоўных, якiя спадзявалiся, што
ў СССР знойдуць работу. Вядома, што ў СССР самым буйным пра-
цадаўцам быў узгаданы НКВД... Нават пасля таго, як Лiтва была
далучана да СССР у якасцi Лiтоўскай ССР, а дзяржаўная мяжа па-
мiж гэтымi краiнам i была скасавана, усё яшчэ прыцягвалiся да
крымiнальнай адказнасцi i асуджалiся жыхары Лiтвы i Беларусi, якiя
вырашылi перасекчы былую гранiцу. Гэта — таксама „сацзаконнась”.

Калi ацэньваць грамадска-палiтычнае жыццё Заходняй Беларусi
з пункту гледжання нацыянальных iнтарэсаў беларускага народа,
то непазбежна прыходзiцца падзяляць ролю i ўплыў Савецкага Са-
юза на дзве амаль раўназначныя катэгорыi.  З аднаго боку, iпмер-
ская, экспансiянiсцкая палiтыка Масквы прывяла да злучэння спрад-
век беларускiх земляў у адзiную беларускую рэспублiку. З iншага
боку, псеўдафедэрацыя, якой быў СССР, прыгнятала ўсе праявы
нацыянальных iнтарэсаў беларускага этнасу, замянiўшы iх iнтарэ-
самi камунiстычнай iмперыi, якая стала спадкаемцам расійскага
вялiкадзяржаўя. Аднак, гiсторыю не павернеш: не аддаваць жа дзе-
ля дэмакратычнай чысцiнi Заходнюю Беларусь Рэчы Паспалiтай
назад. Галоўнае, што дае нам гiстарычны аналiз,— бясцэнны во-
пыт, здольны навучыць нас таму, як трэба адстойваць сваю неза-

21 Там жа. Пастанова па кр ымiнальнай спр аве Н 4-У-469 за 1990 год.
22 Там жа. Пастанова па кр ымiнальнай справе Н 4-У-12 за 1989 год.



79

лежнасць. Бо палiтыка Расіi выяўляе i па сёння тую ж тэндэнцыю
ў знешняй палiтыцы, што i ў 1939 годзе — мiлiтарысцкую экспан-
сiю ў эканамiчнай, палiтычнай, культурнай сферах. Памiж падзея-
мi тых гадоў i нашым часам iснуюць вельмi небяспечныя аналогii.
Бывае, што экспансiянiсцкая палiтыка выкарыстоўвае метады, рас-
працаваныя ў ведамстве Берыi і Цанавы. Такiм чынам, шчыльнае
вывучэнне падзеяў 1939-41 гадоў здольнае дапамагчы беларускай
грамадзе захаваць сваю дзяржаўнасць.

Streszczenie

Obszary zajęte we wrześniu 1939 r. przez  Armię Czerwoną otrzymały administrację
powołaną na mocy rozkazu dowódcy frontu. Organami władzy stały się Zarządy Tymczasowe
tworzone przez komunistów przybyłych ze wschodu. Do ich składu dokooptowywano
miejscowych robotników i chłopów. Zarządy Tymczasowe posiadały struktury niezbędne do
organizacji życia politycznego i gospodarczego oraz nadzorowały oddziały milicji i gwardii
robot niczej. Nie miały one jednak wydziałów, ani komp etencji sądowniczych. Dlatego
wszystkie sprawy kryminalne kierowano do trybunałów wojskowych lub NKWD.


